
મઙ્કણકૃતા ૧ શિવસ્તુતિઃ

(શિવરહસ્યાન્તર્ગતે ઈશ્વરાખ્યે)

મઙ્કણઃ
હે શમ્ભો ભગવન્મહેશ ગિરિજાજાને ન જાને વિભો
ત્વત્તત્ત્વં શશિસઙ્ગરઞ્જિતમહાગઙ્ગાતરઙ્ગોદ્યત    ।
વિદ્યુત્પુઞ્જસમાધિકાવૃતજટાજૂટં નિટાલેક્ષણં
દેવં દેવશિખામણે ગરગલોદારં હરં શઙ્કરમ્॥ ૮॥
મારાપારશરાતિભીકરકણાસારેણ સંહારિણં
ભો ભર્ગ ત્રિજગચ્છરણ્ય ચરણામ્ભોજપ્રભાભાવતઃ ।
ભસ્મોદ્ધૂલિત કામિનીવરધૃતાર્ધાઙ્ગાઙ્ગસઙ્ગ    પ્રભો
ત્વત્તો વેદ્મિ ન ચૈવ દેવ કુસુરોદારં વરં પામરમ્॥ ૯॥
હારં ધીરતરં મમૈવ હૃદયં જાનાસિ શમ્ભોઽધુના
વીક્ષાશિક્ષિતમન્મથાન્ધકપુરં દક્ષાદિદીક્ષાપહમ્ ।
ત્ર્યક્ષં ભિક્ષિતમૌનિયોષિતમુમાકાન્તં ક્ષપેશાઙ્કિતં
ઉક્ષાઙ્ગસ્થિતમપ્રમેયવિભવાધ્યક્ષં  હિ વીક્ષે કદા॥ ૧૦॥
ભક્ષીભૂતગરં ભવાર્ણવહરં પક્ષીન્દ્રવાહાર્ચિતમ્  ॥ ૧૧॥
સોમાવતંસ વરસામસુગીત શમ્ભો
નિર્ધૂતકામ ગિરિજાપરિપૂર્ણકામ ।
નિઃ સીમભૂમમહિમન્ ભગવન્નમસ્તે
ત્વં વ્યોમધામ ગરિમાલધિમાસમશ્ચ॥ ૧૨॥
ત્વચ્છાસનં ભસિતમેવ ભવાદિરોગ-
સંશામનં શમનભેદનમેવ શમ્ભો ।
તદ્ભેષજં ભવતિ ભૂતિકરં મહેશ
પારં ભવેદ્ભવસારિત્પતિતારણાય॥ ૧૩॥

લિમ્પન્નિલિમ્પપદવીમદવીયસીં  વૈ
યાત્યેવ તદ્ભસિતભાલતલો હિ (ઽપિ) જન્તુઃ ।
મૃત્સ્નામલીકતિલકં ત્વલિકે હિ બિભ્ર-
ત્કૃત્સ્નં  મહાઘનિચયં સ લભેત શમ્ભો॥ ૧૪॥
યો નિત્યં ભસિતત્રિપુણ્ડ્રરહિતો હા આહિતાગ્નાવધો
(યો નિત્યં ભસિતત્રિપુણ્ડ્રરહિતો વહ્નૌ જુહોતિ દ્વિજઃ)
ભગ્નો યાત્યનુવાસરં સ નિતરાં નગ્નો વિભૂતિં  વિના ।
શાવાસ્પૃશ્યસમં તદીયમધુના દેહં હિ દાહોપમં
હા હા હન્ત ભવેત પાતકકરં ત્ર્યક્ષાધુનાદ્રક્ષયે॥ ૧૫॥
(હા હા હન્ત ભવેત પાતકકરં ત્ર્યક્ષાદ્ય પશ્યામ્યહમ્)॥ ૧૫॥
તસ્યાનુક્ષણદુર્મુખાધમમુખં દૃષ્ટં ચ દુઃખાસ્પદં
યાત્યેવાનુદિનં સ શાવજમહાસ્પૃશ્યોપમઃ સૂતકી ।
ઘોરાં યાતિ ચ યાતનાં યમકૃતાં નિઃસીમકામાતિગાં
તસ્યોદ્ધારપરમ્પરાસુ ન હરિર્વાચાં પતિર્નો સુરાઃ॥ ૧૬॥
ભાણ્ડાસ્તર્ક વિતર્કકર્કશધિયો ભસ્મત્રિપુણ્ડ્રોજ્ઝિતા-
સ્તે સૌર્યુદ્ધતબાહુદણ્ડવિધૃતપ્રોચ્ચણ્ડદણ્ડાહતાઃ  ।
ધારાખડ્ગ નિપાતનાધમમહામુણ્ડાદિષણ્ડાકુલાઃ
કોદણ્ડોરુશરાભિઘાતસુમહાદેહા દ્રવન્ત્યાર્તવત્॥ ૧૭॥
શિવાર્ચનપરૌ કરૌ શિવવિલોકને લોચને
શિવધ્વનિપરે શ્રુતી શિવનમોવિનોદં શિરઃ ।
અહો પરમદુર્લભં કિમપિ ભાગ્યમસ્માદૃશાં
શિવૈકવિષયં મનઃ શિવપતિવ્રતા ભારતી॥ ૧૮॥
॥ ઇતિ શિવરહસ્યાન્તર્ગતે મઙ્કણકૃતા શિવસ્તુતિઃ ૧ સમ્પૂર્ણા॥
-॥ શ્રીશિવરહસ્યમ્ । ઈશ્વરાખ્યઃ દશમાંશઃ । અધ્યાયઃ ૯ દેવસ્તુતિઃ । ૮-૧૮॥

